
ABSTRAK 

 

Kajian ini bertujuan untuk melihat sikap masyarakat kawasan Majlis Perbandaran 
Segamat mengasingkan sisa pepejal mengikut amalan pengasingan sisa di punca. 
Seramai 377 orang responden yang menetap di sekitar bandar Segamat dipilih sebagai 
responden kajian. Data dikumpul menggunakan kaedah persampelan rawak mudah 
melalui borang soal selidik dan dianalisis menggunakan statistik deskriptif. Secara 
keseluruhannya, tahap pengetahuan masyarakat tentang amalan Pengasingan Sisa di 
Punca berada di tahap tinggi iaitu min=4.54 dan sisihan piawai=0.54, dan sikap 
masyarakat dalam pelaksanaan amalan pengasingan sisa di punca juga berada di tahap 
yang tinggi iaitu min=4.61 dan sisihan piawai=0.38 serta kesan amalan pengasingan 
sisa di punca terhadap kesejahteraan alam sekitar dan manusia juga berada di tahap 
yang tinggi iaitu min=4.57 dan sisihan piawai=0.36. Dapatan kajian juga 
menunjukkan terdapat hubungan yang signifikan antara pengetahuan masyarakat 
tentang amalan pengasingan sisa di punca dengan kesejahteraan alam sekitar dengan 
nilai korelasi r=0.871. Seterusnya, terdapat hubungan yang signifikan antara 
pengetahuan masyarakat tentang amalan pengasingan sisa di punca dengan 
kesejahteraan manusia dengan nilai korelasi r=0.871. Oleh itu, dapat dirumuskan 
bahawa wujud hubungan signifikan tinggi antara pengetahuan masyarakat tentang 
amalan pengasingan sisa di punca dengan kesejahteraan masyarakat dan alam sekitar. 
Secara kesimpulannya, amalan pengasingan sisa di punca ini dapat mengubah sikap 
masyarakat dalam masalah pengurusan sisa pepejal yang berlaku di sekitar Majlis 
Perbandaran Segamat. Implikasi kajian ini ialah dapat dijadikan garis panduan bagi 
Majlis Perbandaran Segamat dan Pihak Berkuasa Tempatan yang lain dalam 
mengatasi isu pengurusan sisa dengan melahirkan kawasan yang bebas daripada 
pencemaran. Pada masa yang sama, proses pengurusan sisa pepejal dapat berjalan 
dengan lancar tanpa menjejaskan masyarakat dan alam sekitar di sekelilingnya. 

WASTE SEGREGATION AT SOURCE IN  SEGAMAT  
MUNICIPAL COUNCIL JOHORE 

 

ABSTRACT 

 

This study aims to study the attitude of the community of Segamat Municipal Council 
area to segregate solid waste according to the practice of Waste Segregation at 
Source. A total of 377 respondents who live around Segamat town were selected as 
study respondents. Data were collected using random sampling method easily through 
questionnaires and analyzed using descriptive statistics. Overall, the knowledge 
experienced with the practice of waste segregation at source is at a high level of 
minimum mean=4.54 and standard deviation=0.54, and the community’s attitude in 
the implementation of waste segregation at source is at a high level actually=4.61 and 
the standard deviation=0.38 as well as the effects of waste segregation practices at 
source on the well-being of the environment and human beings also at a high level of 
minimum mean=4.57 and the standard deviation=0.36. The findings also show that 
there is a significant relationship between communitys knowledge about waste 
segregation practices at source with environmental well -being with a correlation 
value of r=0.871. Next, there was a significant relationship between community’s 
knowledge about waste segregation practices at source with human well -being with a 
correlation value of r=0.871. Therefore, it can be concluded that there is a high 
significant relationship between community’s knowledge about waste segregation 
practices at source with community and environmental well -being. In conclusion, the 
practice of waste segregation at this source can change the attitude of the community 
in the problem of solid waste management that occurs around the Segamat Municipal 
Council. The implication of this study is that it can be used as a guideline for Segamat 
Municipal Council and other local authorities in overcoming the issue of waste 
management. At the same time, the solid waste management process can run 
smoothly without affecting the community and the environment. 

BAB 1 

 

 

 

PENDAHULUAN 

 

 

 

1.1  Pengenalan 

Malaysia merupakan sebuah negara yang mempunyai tiga belas buah negeri yang 

terdiri daripada negeri-negeri di Semenanjung Malaysia, Sabah dan Sarawak dan tiga 

buah wilayah persekutuan iaitu Kuala Lumpur dan Labuan serta Putrajaya. Isu 

pengurusan sisa pepejal merupakan isu serius di peringkat global dan nasional. 

Masalah pengurusan sisa pepejal di negara Malaysia hanya di peringkat memuaskan 

dan masih lagi di peringkat pembaharuan (Komoo, 2016). Bukan itu sahaja, 

pengurusan sisa pepejal juga merupakan masalah utama dalam kalangan masyarakat 

di bandar mahupun di luar bandar. Antara isu yang melibatkan pengurusan sisa 

pepejal ialah  penjanaan sampah secara berterusan di Malaysia. Isu ini dibuktikan 

dalam Harian Metro (Zulkipli & Dawum, 2016) dimana, dianggarkan bahawa setiap 

individu di Malaysia telah menjana sebanyak 1.5 kg sampah pada setiap hari.  Isu sisa 

pepejal meningkat jika sebuah bandar yang sedang membangun gagal untuk 

menguruskan sisa pepejal dengan betul. Masalah untuk menguruskan sisa pepejal 

dengan cara yang betul bukan sahaja menjadi masalah serius di kawasan bandar, 

malah di seluruh dunia (Wilson & Velis, 2015). Menurut Mesjasz-Lech (2014) 

pengurusan sisa pepejal yang betul amat penting bagi mendorong pembangunan 

bandar yang lestari. Negara-negara yang berpendapatan rendah tetapi bilangan 

penduduk luar bandar yang lebih besar akan menyebabkan pengeluaran sisa-sisa 

organik yang banyak seperti sisa dapur dan kurang barangan kitar semula seperti 

kertas, plastik dan  logam (Hezri, 2010). Mapa et al. (2015) berpendapat bahawa 

pertambahan bahan buangan dari aktiviti perniagaan dan industri, aktiviti domestik 

berpunca daripada perkembangan taraf sosioekonomi penduduk, perubahan gaya 

hidup penduduk yang semakin moden serta peningkatan bilangan penduduk. 

Sisa pepejal ialah sisa yang dijana hasil daripada manusia di muka bumi. 

Menurut Hassan et al. (2002) sisa pepejal dijana semakin meningkat kerana 

peningkatan penduduk, pertumbuhan ekonomi dan peningkatan proses industri.  

Rakyat Malaysia telah menghasilkan sisa pada kadar yang membimbangkan serta 

lebih cepat jika dibanding dengan proses degradasi bahan buangan secara semula jadi. 

Sebilangan besar negara Asia menghadapi masalah dalam menguruskan sisa pepejal 

yang dihasilkan. Selaras dengan kadar pembandaran yang tidak dirancang dan 

pertumbuhan penduduk yang pesat. Menurut Alias et al. (2014), pihak berkuasa 

tempatan menghadapi banyak cabaran dan rintangan untuk menguruskan sisa pepejal 

yang semakin meningkat disebabkan kurang kesedaran menjaga alam sekeliling 

dalam kalangan penduduk. 

Oleh itu, pembuangan sisa pepejal telah menjadi salah satu masalah utama di 

pelbagai negara termasuk Malaysia, kerana tanpa pengurusan yang betul, ia boleh 

menyebabkan masalah kepada kesihatan manusia dan mencemarkan alam sekitar. 

Ketidakcekapan dan ketidakberkesanan pengurusan sisa pepejal biasanya disebabkan 

oleh kekangan sumber kewangan, kekurangan kakitangan dan kemudahan 

pengangkutan. Di samping itu, masalah ini juga berpunca dari sistem pengurusan 

yang lemah, tahap kesedaran, penyertaan masyarakat dan penguatkuasaan undang-

undang yang lemah (Ghazali & Muda, 1995). Pengurusan sisa menghadapi cabaran 

besar jika mengalami masalah kekurangan tenaga kerja (Ali et al., 2012a). 

Secara amnya, pengurusan sisa pepejal di Malaysia bermula dengan sisa yang 

dikumpulkan dari sesuatu kawasan dan dihantar ke tapak pelupusan atau pembakaran. 

Kini, pengurusan sisa pepejal bukan lagi pilihan, tetapi syarat yang diperlukan untuk 

melindungi alam sekitar dan memastikan kelestarian sosial dan kualiti hidup. Menurut 

Laman Web Rasmi Jabatan Pengurusan Sisa Pepejal Negara (2021) terdapat sebanyak 

165 bilangan tapak operasi yang sedang digunakan bagi tujuan pelupusan sisa pepejal 

di Malaysia. Walaupun terdapat banyak tapak pelupusan sisa pepejal di Malaysia, 

dipercayai bahawa jumlah ini tidak mencukupi untuk menampung jumlah sampah 

yang dihasilkan oleh setiap warganegara negara ini setiap hari. Menurut Laporan 

Tahunan 2018 oleh Perbadanan Pengurusan Sisa Pepejal dan Pembersihan Awam 

Kementerian Perumahan dan Kerajaan Tempatan (2018), sebanyak 39 buah tapak 

pelupusan yang dipantau mengikut negeri di semenanjung Malaysia bagi memastikan 

pengurusan sisa berjalan dengan lancar. Di samping itu, sikap dan tabiat masyarakat 

yang tidak bertanggungjawab dalam mempraktikkan kitar semula juga meningkatkan 

risiko tapak pelupusan sampah yang ada untuk mencapai jangka hayat perkhidmatan 

mereka dengan lebih cepat. Perolehan lokasi baru untuk tempat pembuangan sampah 



4 
 

 
 

semakin hampir dengan masa manfaatnya, yang menyebabkan teknologi pengasingan 

sisa disebut-sebut sebagai salah satu penyelesaian terbaik untuk masalah ini. Kitar 

semula merupakan aktiviti yang dapat mengatasi masalah pengurusan sisa pepejal. 

Ismail (2014) melalui kajiannya mendapati bahawa tahap kesedaran masyarakat 

terhadap aktiviti kitar semula masih berada pada tahap rendah iaitu sebanyak 11%. 

Walaupun sudah lama kempen kitar semula dilancarkan di seluruh negara Malaysia, 

namun kitar semula tidak menjadi amalan oleh penduduk Malaysia (Cheku, 2014). 

Sisa pepejal ialah bersifat kotor dan tidak berguna yang merupakan hasil 

buangan daripada aktiviti sosio-ekonomi yang dilakukan manusia. Bilangan penduduk 

di sesuatu tempat menentukan kuantiti sisa pepejal yang dihasilkan (Ahmad & Ali, 

2001). Pertambahan penduduk, peningkatan taraf ekonomi serta perubahan gaya 

hidup yang semakin moden akan mendorong kepada peningkatan bahan buangan 

domestik. Menurut Enger et al. (2000), sisa pepejal terdiri daripada objek atau partikel 

dengan bahan pencemar lain yang terbebas terus sama ada ke atmosfera atau ke air. 

Penduduk bandar menghasilkan 5.2 juta tan matriks sisa pepejal antara 0.34 hingga 

0.85 kilogram per kapita (Rancangan Malaysia ke-7, RM7). Dasar penswastaan terus 

dijalankan dalam RM7 dalam tempoh rancangan 1996-2000.  

Kebanyakkan sisa pepejal terdiri daripada sisa kediaman, komersial dan 

perindustrian dengan tujuan untuk dibuang. Berdasarkan Akta Pengurusan Sisa 

Pepejal dan Pembersihan Awam 2007 (Akta 672), “Sisa Pepejal” merupakan (i) apa-

apa bahan lebihan lain yang tidak diperlukan atau keluaran yang ditolak yang timbul 

daripada penggunaan apa-apa proses; (ii) apa-apa benda yang dikehendaki dilupuskan 

kerana sudah pecah, lusuh, tercemar atau selainnya rosak atau (iii) apa-apa bahan lain 

yang mengikut akta ini atau mana-mana undang-undang bertulis lain yang 

dikehendaki oleh pihak berkuasa untuk dilupuskan tetapi tidaklah termasuk bahagian 

terjadual sebagaimana yang diperihalkan di bawah Akta Kualiti Alam Sekeliling 1974 

(Akta 172) (Jabatan Pengurusan Sisa Pepejal Negara, 2013). 

Sebahagian besar negara di dunia telah menggunakan beberapa kaedah dalam 

menguruskan sisa. Misalnya negara China yang memiliki penduduk yang ramai, telah 

melaksanakan banyak langkah untuk menjayakan projek pengurangan kuantiti sisa. 

Antara langkah yang diambil adalah memperkenalkan program pengurangan emisi 

karbon, program pembuatan kompos, akta pembungkusan dan pemasarannya. Dengan 

itu, kerajaan China telah menukarkan 10 peratus daripada sisa pepejal menjadi 

kompos dan baki 90 peratus dihantar ke tapak pelupusan (World Bank, 2005). 

Seterusnya, negara Jepun pula memiliki lebih daripada 1,850 loji pembakaran untuk 

membakar sisa pepejal perbandaran. Manakala sebanyak 3,300 buah loji beroperasi 

untuk membakar sisa industri. Sementara itu, negara Amerika Syarikat memiliki 150 

buah insinerator dan 50 buah insinerator di  negara Jerman. Setiap negara mempunyai 

kaedah tersendiri dalam menguruskan sisa pepejal. 

Negara Malaysia juga tidak terkecuali daripada masalah pengurusan sisa 

pepejal. Secara purata, penduduk Malaysia menghasilkan kira-kira 37,890 tan sisa 

setiap hari dengan 1.17 kilogram (kg) selaras dengan peningkatan bilangan penduduk 

setiap hari (Anuar, 2019). Pengurusan sisa bermaksud suatu proses yang melibatkan 

urusan seperti pengangkutan, perancangan tapak, pengendalian bahan, operasi di 

tapak, penggunaan semula, pengasingan dan kitar semula dan pelupusan pada 

peringkat akhirnya (Osmani, 2012). Seterusnya purata sisa pepejal yang dihasilkan 

adalah 760,000 tan per hari berbanding sisa pepejal keseluruhan 1.8 juta tan per hari 

pada satu tahun di kawasan bandar, Malaysia (Tarmudi et al., 2009). Cheku (2014) 

mendapati bahawa berlaku peningkatan dalam penjanaan sisa pepejal iaitu meningkat 

kepada 33,000 tan metrik. Faktor utama yang menjadi masalah dalam pengurusan sisa 

pepejal ialah kos  pengutipan sampah yang tinggi, kos pungumpulan sisa yang tinggi, 

serta kos pengangkutan sisa ke tapak pelupusan. Isu ini menjadi lebih serius apabila 

berlakunya kekurangan tenaga kerja bagi melakukan kerja pengurusan sisa dan 

kepincangan dalam sistem pengurusan sisa buangan. Di Malaysia, pihak kerajaan 

memainkan peranan penting dalam pengurusan sisa pepejal. 

Kerajaan Malaysia mempunyai tiga peringkat pentadbiran iaitu Kerajaan 

Persekutuan, Kerajaan Negeri dan Kerajaan Tempatan. Kerajaan Tempatan atau Pihak 

Berkuasa Tempatan (PBT) merupakan satu badan yang bertanggung jawab bagi 

mentadbir sesebuah daerah atau kawasan. PBT dikenali sebagai kerajaan yang paling 

dekat dengan masyarakat. PBT memiliki beberapa tugas seperti menjaga 

kesejahteraan dan kelestarian masyarakat dengan cara membuang perancangan, 

pelaksanaan, pengawalan perancangan dengan baik serta menawarkan perkhidmatan 

dengan adil dan telus. Masalah sisa pepejal dianggap penting untuk diatasi bagi 

mewujudkan keadaan persekitaran fizikal semula jadi dan buatan manusia berkekalan. 

Kepentingan pembersihan sisa pepejal telah dikemukakan oleh Pertubuhan Sedunia 

(WHO) iaitu ; 

“No environmental health problem has greater significance than the disposal 
of man’s liquid and solid waste.” 

(United Nations Environmental Programme, 1994) 

Menurut Perbadanan Pengurusan Sisa Pepejal dan Pembersihan Awam 

(PPSPPA) (2011), kitar semula ialah satu langkah untuk mendapatkan impak yang 

positif untuk memelihara alam sekitar. Malaysia menggunakan kaedah pelupusan sisa 

pepejal secara kambus tanah lebih banyak berbanding dengan kaedah lain. Malaysia 

yang semakin sesak dengan pertambahan penduduk akan membangunkan strategi 

penggunaan semula tanah untuk kambus tanah yang siap. Aktiviti kambus tanah akan 

membantu dalam pembukaan taman, tapak sukan, padang golf, tapak untuk 

pembinaan kilang, tempat pemindahan sisa pepejal dan lain-lain. Tempat kambus 

tanah digunakan di Malaysia bagi tujuan memindahkan, mengumpulkan dan 

melupuskan sisa pepejal serta meminimumkan impak negatif kepada alam sekitar.  

Seterusnya, hanya tujuh buah tapak pelupusan yang boleh dianggap sebagai tapak 

pelupusan daripada 170 tapak pelupusan yang sedia ada kerana iaitu teknik yang 

paling selamat bagi alam sekitar. Sementara itu, tapak pelupusan lain lebih banyak 

menggunakan kaedah pembuangan secara terbuka di mana lubang digali sebelum 

sampah dicampak ke dalamnya.  

 Menurut laporan Pelan, Tindakan Komprehensif Pengurusan Sisa Pepejal 

2015-2020 (2014), sebanyak 33000 tan sisa pepejal perbandaran yang dihasilkan 

sehari dan 12 juta tan sisa pepejal perbandaran yang dihasilkan setahun. Manakala 

sebanyak 16500 tan sehari dan 6 juta tan setahun sisa pepejal industri dihasilkan 

setahun. Demi kebaikan generasi masa depan serta alam sekitar, maka 

penguatkuasaan Pengasingan Sisa Di Punca penting dilaksanakan. Dasar Pengurusan 

Sisa Pepejal Negara (Dasar PSPN) memiliki objektif untuk mewujudkan sistem 

pengurusan sisa pepejal yang melibatkan seluruh aspek, bersepadu, kos yang efektif, 

mampan dan dasar yang dapat diterima oleh masyarakat yang mementingkan 

pemuliharan dan pemeliharaan alam sekitar, teknologi yang baik dan menjaga 

kesihatan awam. 

Kementerian Perumahan dan Kerajaan Tempatan (KPKT) menubuhkan dua 

agensi bawahan iaitu Jabatan Pengurusan Sisa Pepejal Negara (JSPN) dan Perbadanan 

Pengurusan Sisa Pepejal dan Pembersihan Awam (PPSPPA). Seterusnya, KPKT 

menubuhkan sebuah JSPN di bawah Rancangan Malaysia Ke-9 bagi melaksanakan 

langkah-langkah dan mentadbir Dasar PSPN, perancangan serta pengurusan secara 

holistik. Pada 17 Julai 2007, Akta Pengurusan Sisa Pepejal dan Pembersihan Awam 

2007 (Akta 672) telah diluluskan di Parlimen dan diwartakan pada 30 Ogos 2007. 

Seterusnya, akta ini dikuatkuasakan pada 1 September 2011 dengan memberi kuasa 

eksekutif kepada Kerajaan Persekutuan bagi menjalankan tanggungjawab 

menguruskan sisa dan pembersihan awam. Akta 672 merupakan suatu akta untuk 

memberi peruntukan dan bagi memastikan pengurusan sisa pepejal dan pembersihan 

awam terkawal. Ia bermaksud menyelenggarakan kebersihan yang sepatutnya dan 

bagi perkara-perkara yang bersampingan dengannya.  

 

1.2  Latar Belakang Kajian 

Amalan Pengasingan Sisa Di Punca telah diperkenalkan oleh pihak kerajaan bagi 

mengatasi masalah pengurusan sisa. Pengasingan sisa di punca adalah proses 

mengasingkan sisa pepejal yang dihasilkan di punca mengikut komposisi sisa pepejal 

seperti plastik, kertas dan lain-lain bahan kitar semula yang terdiri daripada tin 

aluminium, besi atau logam, kaca atau seramik, barang elektrik atau sisa elektronik 

lain, getah, bahan fabrik, kasut, kulit dan sisa berbahaya dan sisa baki (sisa makanan, 

lampin pakai buang dan sisa lain yang kotor). Rajah 1.1 menunjukkan jenis sisa 

pepejal yang perlu diasingkan mengikut kumpulan. 

Rajah 1.1. Jenis sisa pepejal yang perlu diasingkan mengikut kumpulan  
(Sumber : Diambil dari Laman Web Rasmi Jabatan Pengurusan Sisa Pepejal Negara 
Kementerian Perumahan dan Kerajaan Tempatan, 2021) 

Berdasarkan peraturan di bawah Akta Pengurusan Sisa Pepejal dan 

Pembersihan Awam 2007 (Akta 672), pihak kerajaan telah mewajibkan pengasingan 

sisa di punca secara berperingkat mulai 1 September 2015 di Kuala Lumpur, 

Putrajaya, Pahang, Johor, Melaka, Negeri Sembilan, Perlis dan Kedah. Amalan ini 

masih digalakkan dalam kalangan penduduk. Dengan ini, tindakan keras seperti 

kompaun mula dikenakan terhadap penghuni kediaman dan premis yang gagal 

mempraktikkan amalan pengasingan sisa di punca dalam pembuangan sampah. 

Negeri – negeri seperti Wilayah Persekutuan Kuala Lumpur dan Putrajaya, Pahang, 

Johor, Melaka, Negeri Sembilan, Perlis serta Kedah mula menerima pakai Akta 

Pengurusan Sisa Pepejal dan Pembersihan Awam 2007 (Akta 672). 

 Dengan itu, Menteri Kesejahteraan Bandar, Perumahan dan Kerajaan 

Tempatan (KPKT) telah mengadakan kerjasama dengan anggota penguatkuasa 

SWcorp (Perbadanan Pengurusan Sisa Pepejal dan Pembersihan Awam) demi 

menjayakan langkah ini. Justeru itu, satu sesi amanat oleh Menteri Kesejahteraan 

Bandar, Perumahan dan Kerajaan Tempatan bersama SWCorp telah diadakan pada 

pada 18 Mei 2016,  di Putrajaya sempena Penguatkuasaan Pengasingan Sisa di Punca 

menjelang pada 1 Jun 2016. Perbadanan Pengurusan Sisa Pepejal dan Pembersihan 

Awam (Solid Waste Corporation Malaysia, SWCorp) telah diperkenalkan untuk 

memastikan kejayaan Dasar Pengurusan Sisa Pepejal Negara. Dasar ini bertujuan 

untuk mewujudkan sistem pengurusan sisa pepejal yang melibatkan seluruh aspek, 

bersepadu, kos yang efektif, mampan dan dasar yang dapat diterima oleh masyarakat 

yang mementingkan pemuliharan dan pemeliharaan alam sekitar, teknologi yang baik 

dan menjaga kesihatan awam. Seterusnya, pada 1 Jun 2008, Akta Perbadanan 

Pengurusan Sisa Pepejal dan Pembersihan Awam (Akta 673) telah menubuhkan 

SWCorp secara rasmi. 

Pelaksanaan pengasingan sisa di punca dijalankan secara tiga fasa iaitu fasa 

pertama (pemakluman), fasa 2 (pelaksanaan) dan fasa 3 (penguatkuasaan). Mulai 

Januari 2015, maklumat berkaitan dengan pengasingan sisa di punca mula disebarkan 

kepada masyarakat. Maklumat disebarkan melalui surat khabar, televisyen, media 

sosial, taklimat dan seminar. Pada fasa 2 iaitu pelaksanaan, mula dilaksanakan pada 

September 2015.  

Amalan ini mula dilaksanakan di 3511 taman, 385,402 premis dan seramai 

85,416 masyarakat diedarkan dengan “Surat Peringatan Mesra”. Pada fasa 2, promosi 

mula dilakukan melalui hebahan media elektronik, media cetak dan media sosial 

seperti surat khabar, televisyen, radio, facebook, whatsapp dan youtube. Masyarakat 

mula menerima maklumat lengkap mengenai pengasingan sisa di punca. Seterusya 

pada fasa 3, penguatkuasaan pengasingan sisa di punca bermula 1 Jun 2016. 

Kompaun sehingga RM500 akan dikenakan kepada individu yang tidak menggunakan 

amalan pengasingan sisa di punca. Pihak berkuasa yang ditetapkan akan membuat 

pemantauan mengikut premis yang ditetapkan. Individu atau pemilik yang tidak 

mengasingkan sisa mengikut komposisi yang betul akan dikenakan denda yang 

ditetapkan.  

Penguatkuasaan pengasingan sisa di punca ini bagi memastikan masyarakat 

Malaysia mengamalkan dengan sepenuhnya. Kementerian Kesejahteraan Bandar, 

Perumahan serta Perbadanan Pengurusan Sisa Pepejal yang melaksanakan amalan 

pengasingan sisa di punca di peringkat persekutuan dan  pringkat tempatan. Amalan 

pengasingan sisa di punca mempunyai objektif-objektif tertentu iaitu bagi memastikan  

kuantiti sisa pepejal yang rendah dihantar ke tapak pelupusan, mengelakkan 

pembuangan bahan yang boleh dikitar semula, mengurangkan perbelanjaan negara 

untuk pelupusan sisa pepejal, dan pematuhan Akta Pengurusan Sisa Pepejal dan 

Pembersihan Awam 2007 (Jabatan Pengurusan Sisa Pepejal Negara, 2021). Rajah 1.2 

menjelaskan tujuan amalan pengasingan sisa di punca patut dilaksanakan. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Rajah 1.2. Tujuan amalan pengasingan sisa di punca  
(Sumber : Diambil dari Laman Web Rasmi Jabatan Pengurusan Sisa Pepejal Negara 
Kementerian Perumahan dan Kerajaan Tempatan, 2021)  

Amalan pengasingan sisa di punca dikuatkuasakan mulai 1 Jun 2016 di 

kawasan Majlis Perbandaran Segamat. Setiap rumah dan juga kedai dibekalkan 

dengan tong sampah berwarna hijau mengikut saiz yang berbeza. Penghuni rumah 

dibekalkan dengan tong hijau yang kapasitinya seratus dua puluh liter manakala 

pemilik kedai pula dibekalkan dengan tong hijau kapasitinya dua ratus empat puluh 

liter (Jabatan Pengurusan Sisa Pepejal Negara, 2021). Rakyat dinasihatkan untuk 

mengasingkan sisa sampah mereka sebelum masukkan ke dalam tong hijau tersebut. 

Sampah tersebut akan dikutip mengikut jadual yang ditetapkan oleh Pihak Berkuasa 

Tempatan daerah masing-masing. Sisa pukal akan dikutip pada hari yang berlainan 

mengikut kawasan.  

Pelaksanaan amalan pengasingan sisa di punca dipercayai dapat melahirkan 

masyarakat yang  bertanggung jawab dalam menguruskan sisa pepejal di kawasan 

masing-masing. Di samping itu, masyarakat dapat sedar akan kepentingan 

menghargai dan memelihara alam sekitar sepenuhnya. Kesedaran ini sangat penting 

dalam mengatasi masalah-masalah pengurusan sisa. Secara umumnya, pengasingan 

sisa pepejal mengikut komposisi seperti sisa kitar semula, sisa baki dan sisa pukal 

atau kebun termasuk dalam proses pengasingan sisa pepejal isi rumah. Mereka harus 

mengasingkan sisa mengikut komposisi sisa pepejal seperti plastik, kertas dan lain-

lain bahan kitar semula (kaca atau seramik, tin aluminium  atau besi atau logam, 

barang elektrik atau sisa elektronik lain, bahan fabrik, kasut, getah, kulit dan sisa 

berbahaya dan sisa baki (sisa makanan, lampin pakai buang dan sisa lain yang kotor) 

Sisa pepejal hendaklah dimasukkan dalam plastik yang sesuai serta diletakan di tong 

sampah pada hari kutipan yang ditetapkan setelah komposisi sisa pepejal diasingkan. 

Manakala bagi sisa jenis pukal hendaklah disusun dan diletakkan dengan kemas di 

bahu jalan hadapan rumah pada hari kutipan sampah. 

Syarikat konsesi yang telah dilantik akan membuat kutipan sisa pepejal 

seminggu sekali seperti yang ditetapkan. Selanjutnya, sisa pukal pula akan dikutip 

pada hari yang berlainan. Mengikut peruntukan di dalam Akta 672, mereka yang 

menjalankan  perkhidmatan sisa pepejal, mengurus, kemudahan sisa pepejal atau 

menjalankan perkhidmatan pembersihan awam adalah orang yang diberi lesen yang 

sah oleh pihak berkuasa. Pengutipan sampah akan dibuat oleh pekerja yang bekerja di 

bawah SWCorp (Perbadanan Pengurusan Sisa Pepejal dan Pembersihan Awam) 

mengikut kawasan tempat tinggal. Peruntukan seterusnya  ialah  pengasingan sisa di 

punca, pengurangan penjanaan sisa, menggunakan bahan semula dan amalan kitar 

semula, serta sistem bayaran balik deposit. Bagi memastikan penguatkuasaan ini 

berjalan dengan lancar, pemeriksaan di dalam tong sampah akan dilaksanakan bagi 

mengenal pasti sisa baki tidak bercampur dengan sisa kitar semula.  

Pembangunan yang berlaku di kawasan Majlis Perbandaran Segamat ini, telah 

menyebabkan perubahan dari segi sosioekonomi masyarakat iaitu dalam keluaran 

dalam negara kasar (KDNK), jangka hayat, kenal huruf dan tahap kesihatan. 

Pembangunan yang berlaku ini tidak hanya mendatangkan kesan positif sahaja malah 

ia juga memberi kesan negatif  terhadap masyarakat dan alam sekitar. Perkara yang 

menjadi penghalang kepada pembangunan ekonomi, sosial dan kesejahteraan alam 

sekitar adalah isu lambakan sisa pepejal di tapak pelupusan. Kuantiti sisa pepejal yang 

dihasilkan sangat tinggi dari tahun ke tahun serta amat membimbangkan semua pihak. 

Kawasan Majlis Perbandaran Segamat juga tidak terlepas daripada masalah 

pengurusan sampah. Kawasan Majlis Perbandaran Segamat telah didedahkan dengan 

beberapa masalah seperti pencemaran udara, air dan tanah akibat pelupusan sampah 

yang tidak sistematik, jadual penggutipan sampah yang tidak teratur, sikap 

masyarakat yang tidak bertanggung jawab dalam menguruskan sampah. 

Kawasan Majlis Perbandaran Segamat mula mempraktikkan amalan 

pengasingan sisa di punca sejak 1 Jun 2016. Amalan ini mula dipraktikkan oleh pusat-

pusat kecil yang berkuasa di bawah Majlis Perbandaran Segamat iaitu Pusat Kecil 

Bukit Siput, Pusat Kecil Kg. Tengah, Pusat Kecil Pekan Jabi, Pusat Kecil Buloh 

Kasap, Pusat Kecil Batu Anam, Pusat Kecil Gemas Baru dan Pusat Kecil Jementah. 

Kajian ini pula hanya memfokuskan bandar Segamat yang merupakan bandar penting 

di kawasan Majlis Perbandaran Segamat. Pihak Berkuasa Tempatan merupakan 

kerajaan di peringkat ketiga selepas Kerajaan Persekutuan dan Kerajaan Negeri. 

Jabatan Kesihatan Umum bertujuan untuk meningkatkan aktiviti-aktiviti kesihatan 

persekitaran bagi mewujudkan bandar bersih, sihat dan sejahtera kepada masyarakat. 

Salah satu fungsi Jabatan Kesihatan Umum di bawah Pihak Berkuasa Tempatan 

adalah mengawal pengurusan sisa pepejal dan mengawal pembersihan awam. Majlis 

Perbandaran Segamat yang dikenali sebagai PBT memainkan peranan penting dalam 

pengurusan sisa dan lain-lain. Majlis Perbandaran Segamat berkuasa penuh dalam 

memastikan pelaksanaan amalan pengasingan sisa di punca. 

 

1.3  Permasalahan Kajian 

Kerajaan melalui Kementerian Kesejahteraan Bandar, Perumahan dan Kerajaan 

Tempatan telah pun mewajibkan amalan pengasingan sisa di punca bermula 1 

September 2015 secara berperingkat di negeri-negeri dan wilayah-wilayah 

persekutuan Kuala Lumpur, Putrajaya, Pahang, Johor, Melaka, Negeri Sembilan, 

Perlis, Kedah yang menerima pakai Akta Pengurusan Sisa Pepejal dan Pembersihan 

Awam 1972 (Akta 672). Setiap isi rumah diwajibkan mengasingkan sisa pepejal 

mengikut komposisi yang ditetapkan bermula 1 September 2015 dengan 

berkuatkuasanya undang-undang. Bagi yang tidak mempraktikkan amalan ini akan 

dikenakan hukuman denda tidak kurang daripada RM 1000.00. Namun begitu, 

penguatkuasaan amalan pengasingan sisa di punca ditanggguhkan kepada 1 Jun 2016.  

 Adalah menjadi keutamaan bagi setiap penghuni rumah memiliki pengetahuan 

yang betul untuk mengasingkan sisa pepejal dan sekali gus menjayakan amalan 

pengasingan sisa di punca bagi memastikan bahan buangan domestik dapat diuruskan 

secara sistematik. Penting juga bagi penghuni rumah mengambiltahu bahawa tong 

sampah yang dibekalkan tidak boleh menempatkan sisa kitar semula dan hanya 

menempatkan sisa domestik sahaja. 

Kerosakan di muka bumi ini berpunca daripada sikap manusia yang tidak 

bertanggungjawab. Misalnya, pencemaran udara di Pasir Gudang Johor berpunc 

daripada pembuangan sisa toksik oleh mereka yang tidak bertanggungjawab (Noh, 

2020).  Sikap masyarakat dunia terutama masyarakat di Malaysia yang tidak amanah 

dalam mempraktikkan budaya pengeluaran dan kepenggunaan yang lestari dalam 

telah menyebabkan peningkatan dalam kadar penjanaan sisa pepejal dari tahun ke 

tahun (Agamuthu et al., 2009). Terdapat masyarakat yang tidak membuang sisa 

dengan cara yang betul terutama tidak mengasingkan sisa kotor dengan sisa kitar 

semula. Akibatnya, peningkatan bilangan tapak pelupusan sampah akan menjejaskan 

kesejahteraan alam sekitar, ekonomi dan sosial. Malangnya, purata tapak perlupusan 

sampah yang terdapat di Malaysia hanya mampu bertahan untuk 2 tahun sahaja dalam 

menampung penjanaan sisa pepejal. Namun, tapak pelupusan sampah di negara-

negara barat boleh bertahan selama 5 sehingga 10 tahun (Agamuthu et al., 2009). 

Bandar Segamat di bawah pentadbiran Majlis Perbandaran Segamat juga tidak 

terkecuali daripada mengalami masalah pengurusan sampah. Pembangunan di sekitar  

kawasan Majlis Perbandaran Segamat bukan sahaja memberikan kesan kepada 

sosioekonomi masyarakat tetapi kepada alam sekitar juga. Selain daripada kebaikan, 

proses pembangunan di Segamat juga mendatangkan kesan buruk. 

Antara masalah utama yang dikenal pasti di kawasan Majlis Perbandaran 

Segamat adalah sikap masyarakat yang tidak mengasingkan sisa pepejal sebelum 

buang ke dalam tong yang disediakan. Pengasingan sisa pepejal mengikut komposisi 

yang betul dapat mengasingkan sisa baki dengan  sisa kitar semula. Amalan 

pengasingan sisa pepejal dapat membantu proses kitar semula oleh pihak yang 

bertanggungjawab. Namun, masyarakat di kawasan Majlis Perbandaran Segamat 

mengikat sisa baki seperti sisa dapur, sisa makanan dengan sisa kitar semula seperti 

kertas dan botol kaca dalam satu plastik yang sama.  Hal ini menyukarkan proses kitar 

semula oleh pihak bertanggungjawab. 

Pada masa yang sama, pengurusan sisa kebun dan sisa pukal amat penting 

dalam pengasingan sisa di punca. Masyarakat di kawasan Majlis Perbandaran 

Segamat tidak menguruskan sisa kebun seperti daun kering, ranting, batang pisang, 

pelepah kelapa serta sisa pukal seperti katil, sofa dan almari rosak dengan betul. 

Mereka tidak mengasingkan sisa kebun dan sisa pukal dengan sisa kitar semula. 

Malah, mereka mengikat dalam plastik yang sama. Menurut Kementerian 

Kesejahteraan Bandar, Perumahan dan Kerajaan Tempatan, sisa pukal harus 

dipecahkan dahulu sebelum diletakkan dengan kemas di bahu jalan di hadapan rumah 

pada hari kutipan. Seterusnya, sisa kebun harus diikat atau dimasukkan ke dalam 

plastik sampah yang sesuai dan diletakkan di bahu jalan di hadapan rumah pada hari 

kutipan.  

Namun, masyarakat kawasan Majlis Perbandaran Segamat membakar sisa 

pukal dan sisa kebun sebagai jalan yang lebih mudah. Hal ini kerana, mereka 

memiliki kawasan yang luas untuk membakar sampah secara terbuka. Pembakaran 

secara terbuka mencetuskan masalah pencemaran udara. Menurut Jabatan Alam 

Sekitar, Segamat mencatatkan bacaan Indeks Pencemaran Udara (IPU) yang tidak 

sihat iaitu sebanyak 153 disebabkan oleh pembakaran terbuka yang berlaku 

(Bernama, Mac 2021). Misalnya, sisa pukal seperti ranting dan batang kayu dan 

bahan perabot dibakar. Pembakaran terbuka ini memang bahaya kerana melepaskan 

gas dioxin yang merbahaya ke persekitaran. Di samping itu, pembakaran sampah 

secara terbuka atau pembuangan sampah di tempat haram tidak dibenarkan. Hal ini 

kerana ia akan menyebabkan komuniti setempat tidak selesa dan dijangkiti penyakit 

yang merbahaya. Pengurusan dan pembuangan sisa atau sampah yang tidak betul akan 

menyebabkan kesan negatif seperti pengeluaran bau busuk dan mewujudkan 

persekitaran yang tidak bersih. Misalnya, sisa buangan akan tersumbat di longkang-

longkang jika dibuang merata-rata serta menyukarkan pengaliran air. 

Selain itu, masyarakat di kawasan Majlis Perbandaran Segamat membuang 

sisa pepejal ke dalam sungai, kolam atau longkang. Terutama masyarakat yang 

tinggal berdekatan dengan longkang yang besar mengambil langkah mudah dengan 

membuang sisa makanan dan sisa dapur ke dalam longkang. Masalahnya, masyarakat 

tidak mengasingkan sisa baki makanan dan membuang ke dalam tong hijau yang 

disediakan. Longkang yang tersumbat menyukarkan pengaliran air semasa musim 

hujan yang lebat. Faktor ini merupakan salah satu sebab bagi isu banjir kilat yang 

berlaku di sekitar kawasan Segamat. Berdasarkan data yang diperolehi banjir 

Disember 2006 telah menyebabkan 16 kematian dan seramai 104,023 penduduk 

terpaksa dipindahkan (Gasim et al., 2010). Salah satu punca utama fenomena banjir 

ini ialah hujan lebat yang berterusan pada bulan Disember. Sistem saliran yang 

kurang baik, kekurangan hutan simpan, kurang kawalan perubahan guna tanah 

merupakan faktor sampingan yang menyebabkan banjir yang teruk di bandar 

Segamat.  

Pengurusan sisa yang tidak baik iaitu pembuangan sisa di merata-rata tempat 

menyebabkan longkang tersumbat dan menyukarkan pengaliran air semasa banjir. 

Sikap dan penglibatan masyarakat sangat penting dalam pengurusan sisa. Misalnya 

Afrizal & Hussin (2012) menekankan penglibatan komuniti berlaku secara kolektif 

dalam pengurusan sisa. Penglibatan komuniti dalam pengurusan sisa pepejal dapat 

melancarkan lagi proses pengurusan sisa pepejal. Manakala, di kawasan Majlis 

Perbandaran Segamat terdapat segelintir masyarakat yang bersikap tidak peduli dan 

leka terhadap kebersihan awam. Mereka tidak menganggap isu pembuangan sampah 

sebagai satu isu yang sensitif dan berguna. Kebanyakan penduduk yang tinggal di 

sekitar kawasan perumahan seperti taman boleh mengasingkan sisa kepada lima 

bahagian iaitu kertas, plastik, kaca, logam dan sisa organik boleh kompos. Hal ini 

menunjukkan bahawa terdapat juga segelintir masyarakat yang memahami 

kepentingan mempraktikkan amalan ini. Namun, ada penduduk yang tidak 

menguruskan sisa dengan cara yang betul. Sikap masyarakat yang peka terhadap isu 

alam sekitar merupakan golongan yang mementingkan kesejahteraan manusia dan 

alam sekitar.  

Oleh itu, penduduk yang tidak bertanggung jawab itu tidak mengamalkan 

undang-undang alam sekitar yang telah ditetapkan oleh pihak berkuasa tempatan dan 

membuang bahan-bahan yang boleh dikitar semula serta membakar sampah sarap. 

Sebagai contoh Ali et al. (2012a) telah mencadangkan satu langkah agar sampah yang 

dihasilkan oleh masyarakat dapat dikurangkan iaitu  caj yang boleh dikenakan kepada 

masyarakat. Langkah ini dapat mengawal sikap masyarakat yang tidak bertanggung 

jawab. Masyarakat di kawasan Majlis Perbandaran Segamat tidak meramal kesan 

buruk yang akan berlaku akibat sikap mereka yang kurang bertanggung jawab itu. 

Kegagalan masyarakat dalam menguruskan sisa mendatangkan impak negatif. 

Walaupun masyarakat didedahkan dengan banyak maklumat berkaitan kebersihan 

kawasan tempat tinggal, namun segelintir daripada mereka gagal untuk menjaga 

kebersihan alam sekitar. Jadi kajian ini akan mengkaji sikap masyarakat dalam 

mempraktikkan amalan pengasingan sisa di punca bagi melestarikan lagi 

kesejahteraan alam sekitar. 

   

1.4  Persoalan Kajian 

Bagi menjawab tujuan kajian iaitu melihat sikap masyarakat kawasan majlis 

perbandaran Segamat mempraktikkan amalan pengasingan sisa di punca, maka 

pengkaji telah merangka tiga persoalan kajian yang mampu menghuraikan masalah 

yang ingin diutarakan dalam kajian ini. Ketiga-tiga soalan yang dikemukan dalam 

kajian ini merupakan asas kepada kajian yang akan dilakukan pada masa akan datang.  

I. Apakah tahap pengetahuan amalan pengasingan sisa di punca dalam 

kalangan masyarakat? 

II. Bagaimanakah sikap masyarakat dalam pelaksanaan amalan pengasingan 

sisa di punca? 

III. Sejauh manakah amalan pengasingan sisa di punca mempengaruhi 

kesejahteraan alam sekitar dan masyarakat? 

1.5 Objektif Kajian 

Kajian ini dilaksanakan untuk mengetahui sikap masyarakat kawasan majlis 

perbandaran Segamat mempraktikkan amalan pengasingan sisa di punca. Skop utama 

ialah aspek untuk mendapatkan maklumat daripada masyarakat yang menjadi 

responden kajian ini iaitu penduduk kawasan kajian. Kajian ini bertujuan bagi: 

I. Mengenalpasti tahap pengetahuan amalan pengasingan sisa di punca dalam 

kalangan masyarakat. 

II. Menganalisis sikap masyarakat dalam pelaksanaan amalan pengasingan 

sisa di punca. 

III. Mengkaji kesan amalan pengasingan sisa di punca terhadap kesejahteraan 

alam sekitar dan masyarakat.  

 

1.6 Hipotesis Kajian 

Ha 1 : Terdapat hubungan signifikan antara pengetahuan amalan pengasingan sisa di 

punca dengan kesejahteraan alam sekitar. 

Ha 2 : Terdapat hubungan signifikan antara pengetahuan amalan pengasingan sisa di 

punca dengan kesejahteraan masyarakat. 

 

 

1.7  Kepentingan Kajian 

Kajian yang dijalankan untuk memberi gambaran jelas tentang pengasingan  sisa di 

punca dalam pengurusan sisa pepejal di kawasan Majlis Perbandaran Segamat. Kajian 

ini dapat memberikan pengetahuan dan menyedarkan orang awam yang masih kurang 

faham tentang konsep pengasingan  sisa di punca dalam pengurusan sisa pepejal. 

Kajian ini memperkenalkan kaedah baru dalam menguruskan sisa. Misalnya. kajian 

bertajuk “Pelaksanaan Dasar Pengurusan Sisa Pepejal Negara Dalam Kalangan 

Kontraktor Industri Pembinaan Di Pulau Pinang” telah menjelaskan pelaksanaan 

pengurangan sisa pepejal melalui amalan 3R (Ng, 2015) Seterusnya, kajian bertajuk 

“Penggabungan Konsep 5S dan 3R untuk Menambahbaik Prestasi Alam Sekitar 

Syarikat Pembuatan PKS ke Arah Pembangunan Lestari” menerangkan keberkesanan 

Konsep 5S dan 3R untuk menambahbaik prestasi alam sekitar (Jamiana et al., 2012). 

Kajian  di atas menjelaskan amalan 3R yang telah lama dilaksanakan dalam 

pengurusan sisa. Kajian yang lain boleh mengkaji amalan pengasingan sisa di punca 

secara mendalam lagi. 

Dapatan kajian ini dapat membantu masyarakat untuk lebih prihatin dalam 

menjaga alam sekitar. Masyarakat akan mengasingkan sisa pepejal mengikut jenis 

komposisi sisa yang betul dan tidak membuang sampah di merata-rata tempat. 

Masyarakat dapat membezakan bahan bahan yang boleh dikitar semula dan tidak 

boleh dikitar semula. Selain itu, sisa pepejal isi rumah yang diasingkan dapat 

meningkatkan kadar kitar semula. Bahan-bahan yang boleh dikitar semula seperti 

plastik, tin dan kaca dapat dijadikan bahan baru. Penggunaan bahan kitar semula akan 

mengurangkan perbelanjaan kos kerajaan terhadap produk baru. Selain itu, bahan 

mentah dan sumber semula jadi juga digunakan dengan kuantiti yang rendah. 

Langkah ini dapat membantu kita untuk memelihara sumber alam dengan baik. 

Hasil kajian ini akan menjadi panduan kepada pihak-pihak yang terlibat 

dengan memberi kesedaran tentang amalan pengasingan  sisa di unca  dalam sistem 

pengurusan sisa pepejal. Kajian ini menjadi panduan bagi menguruskan sisa pepejal 

dengan teratur. Antara pihak-pihak yang akan memperolehi kebaikan melalui kajian 

ini adalah pihak iaitu Jabatan Pengurusan Sisa Pepejal Negara (JPSPN) dan 

Pengurusan Sisa Pepejal dan Pembersihan Awam (PPSPPA) di bawah Kerajaan 

Persekutuan, Kerajaan Negeri Pihak Berkuasa Tempatan (PBT) serta orang ramai, 

pembaca dan pengkaji lain. Pengkaji lain yang berminat dalam bidang pengurusan 

sisa akan merujuk kajian ini sebagai panduan. Kajian ini akan dijadikan panduan bagi 

semua pihak dalam menyelesaikan masalah pengurusan sisa pepejal. Seterusnya, 

kajian ini dapat menyalurkan idea mengurangkan beban kerajaan dalam menanggung 

perbelanjaan menyelesaikan masalah pengurusan sampah. Hal ini kerana, sesebuah 

kerajaan akan berbelanja lebih untuk pengurusan sisa. Kini, kerajaan boleh 

memfokuskan kepada pembangunan negara dalam aspek-aspek lain. Pada masa yang 

sama, setiap langkah yang dirancang oleh sesebuah pihak dapat dibuat 

penambahbaikan bagi masa depan yang cerah. 

 

1.8  Skop Kajian 

Dalam skop kajian ini, amalan pengasingan sisa di punca di kawasan Majlis 

Perbandaran Segamat merupakan isu yang sangat penting kerana berkaitan dengan 

pengurusan sisa. Kajian ini memfokuskan tahap pengetahuan amalan pengasingan sisa 

di punca dalam kalangan masyarakat, sikap masyarakat dalam pelaksanaan amalan 

pengasingan sisa di punca serta kesan amalan pengasingan sisa di punca terhadap 

kesejahteraan masyarakat dan alam sekitar. Amalan ini akan mempengaruhi sistem 

pengurusan sisa di sekitar kawasan Majlis Perbandaran Segamat. Kawasan kajian 

tertumpu di bandar Segamat yang terletak di bawah Majlis Perbandaran Segamat. 

Kajian ini hanya memfokuskan kawasan bandar. 

Kajian ini telah memilih kawasan kajian tersebut untuk melaksanakan kaji 

selidik berkaitan pengasingan sisa di punca kerana menurut laporan tahunan yang 

dikeluarkan oleh SWCorp telah dinyatakan bahawa beberapa siri taklimat dan 

ceramah yang telah diadakan kepada penduduk di kawasan tersebut termasuk kanak-

kanak sekolah tentang pengasingan sisa yang sistematik sebelum pelupusan (Laporan 

Tahunan 2018 Perbadanan Pengurusan Sisa Pepejal dan Pembersihan Awam 

Kementerian Perumahan dan Kerajaan Tempatan, 2018). Kawasan yang dipilih dalam 

kajian ini akan menjadi kawasan yang sesuai untuk kajian yang dijalankan kerana 

penduduk sekitar kawasan kajian tersebut kurang bertanggungjawab dalam 

pengurusan sisa pepejal. Kawasan kajian yang dipilih juga merupakan bandar utama 

di Segamat serta dilengkapi dengan pelbagai kemudahan dan kajian ini dapat 

mengkaji mentaliti dan amalan dalam kalangan penduduk tersebut dalam usaha 

pengasingan sisa. Seterusnya, responden yang terlibat dalam kajian ini terdiri daripada 

masyarakat yang menetap di sekitar bandar Segamat. Sampel kajian terdiri daripada 

377 orang responden yang menetap di sekitar bandar Segamat. 

 

1.9  Definisi Operasional  

i.  Amalan 

Maksud amalan adalah perbuatan yang baik atau perbuatan yang biasa dilakukan. 

Menurut Kamus Dewan (2007), amalan bermaksud sesuatu yang dilakukan sebagai 

suatu kebiasaan. Dalam konteks kajian ini, amalan merujuk kepada amalan 

pengasingan sisa di punca. Kajian ini mengkaji sikap masyarakat dalam amalan 

pengasingan sisa di punca di kawasan Majlis Perbandaran Segamat. Amalan dalam 

erti kata lain membawa maksud bahawa amalan ataupun tingkah laku pengasingan 

sisa yang dipraktikkan oleh penduduk-penduduk yang terdapat di kawasan kajian 

yang telah terpilih untuk menjadi responden. Terdapat banyak amalan yang dikaitkan 

dengan pengurusan sisa pepejal. Kajian Cheku et al. (2017) membincangkan faktor 

penentu amalan kitar semula generasi Y di Terengganu. Kajian Cheku et al. (2017) 

memfokuskan amalan kitar semula. 

Seterusnya, Saifudin & Aimi (2020) menjalankan kajian bagi meneliti 

masyarakat terhadap pendidikan amalan kitar semula. Kajian Saifudin & Aimi (2020) 

memfokuskan  pendidikan amalan kitar semula. Dalam konteks lain, kajian oleh 

Syaubari & Yunus (2016) menjelaskan amalan pengajaran guru bersandarkan 

kemahiran berfikir aras tinggi (KBAT) menurut perspektif Imam Ghazali.  Kajian 

yang seterusnya menekankan amalan kualiti guru dalam kalangan guru pendidikan 

islam di sekolah kebangsaan ( Kasmin et al., 2019). Kajian ini memfokuskan amalan 

kualiti guru dalam bidang pendidikan. 

Dalam kajian ini, amalan pengasingan sisa di punca dikaji dengan lebih jelas. 

Amalan ini lebih kepada penglibatan masyarakat yang mengasingkan sisa pepejal 

mengikut komposisi yang betul. 

 

ii.  Pengasingan 

Menurut Kamus Dewan Edisi Keempat pengasingan membawa maksud perihal 

(perbuatan) mengasingkan atau memisahkan, pemisahan; perihal mengasingkan 

(menyisihkan, memencilkan) diri; tempat dibuang, tempat diasingkan, tempat 

pembuangan. Abidin (2016) mengkaji hubungan antara perngasingan pekerjaan dan 

perbezaan upah jantina di Malaysia. Abidin (2016) memperincikan pengasingan 

pekerjaan mengikut kategori pekerjaan seperti pekerja mahir, pekerja separa mahir 

dan pekerja tidak mahir. Selain itu, Karim (2012) membuat kajian bertajuk isolasi 

(pengasingan diri) dalam kalangan pengetua sekolah menengah negeri Johor. Dalam 

konteks kajian  Karim (2012) pengasingan lebih kepada faktor-faktor yang 

menyebabkan berlakunya isolasi diri dalam kalangan pengetua di sekolah menegah 

kebangsaan negeri Johor, langkah-langkah yang diambil oleh pengetua untuk 

menghadapinya serta kesan keadaan itu terhadap prestasi kerja mereka. 

Di samping itu, Basiron et al. (2006) mengkaji persepsi mahasiswa terhadap 

dasar penginapan mengikut gender di Universiti Teknologi Malaysia (UTM), Skudai 

Johor dan Universiti Malaya, Kuala Lumpur. Maksud pengasingan dalam kajian 

Basiron et al. (2006)  ialah mahasiswa di kedua-dua universiti diasingkan mengikut 

jantina yang berbeza dan pandangan mahasiswa terhadap pengasingan tersebut. 

Seterusnya, pengasingan dalam kajian ini bermaksud sisa diasingkan mengikut jenis-

jenis sisa yang betul iaitu plastik, kertas dan bahan bahan kitar semula. Amalan 

pengasingan sisa di punca adalah mengasingkan sisa mengikut komposisi sisa pepejal 

seperti plastik, kertas dan lain-lain bahan kitar semula yang terdiri daripada tin 

aluminium, besi atau logam, kaca atau seramik, barang elektrik atau sisa elektronik 

lain, getah, bahan fabrik, kasut, kulit dan sisa berbahaya dan sisa baki (sisa makanan, 

lampin pakai buang dan sisa lain yang kotor). 

iii.  Sisa pepejal 

Sisa yang paling banyak dihasilkan di kawasan bandar dikategorikan sebagai sisa 

pepejal. Sisa pepejal boleh terbahagi kepada sisa pepejal yang dihasilkan dari proses 

perbandaran, sisa pepejal dari sektor perindustrian, sisa pepejal dari sektor pertanian, 

sisa pepejal dari sektor pembinaan dan lain-lain (Pitchel, 2005). Pengurusan sisa 

pepejal yang kurang efektif dapat menyebabkan kesan negatif dalam pembangunan 

ekonomi, sosial dan alam sekitar. Oleh itu, pengurusan sisa pepejal yang cekap dan 

efektif sangat  penting bagi mengatasi masalah lambakan sisa  yang semakin 

meningkat dari tahun ke tahun (Agamuthu et al., 2009). Pengurusan sisa yang 

berlambak ini membolehkan masyarakat dapat terus menikmati kehidupan yang lebih 

baik dan menjanjikan persekitaran yang mampan kepada generasi akan datang. Selain 

itu, bagi dasar pelancongan pula, sektor pelancongan dapat ditingkatkan kerana 

negara akan bebas daripada longgokan sampah dan negara juga akan menjadi terkenal 

menerusi pengurusan sisa yang bersistematik.  

Terdapat juga pelbagai definisi undang-undang yang menjelaskan perbezaan 

maksud sisa yang berbeza. Secara umumnya, sisa dipanggil sebagai bahan bahan yang 

tidak diperlukan dan dibuang oleh pemegang untuk proses pelupusan (Lau, 2004). 

Menurut Program Alam Sekitar PBB (UNEP), sisa pepejal di dalam Agenda 21 

mempunyai definisi seperti :  

“semua jenis sisa domestik dan tidak berbahaya seperti daripada sisa komersial dan 
institusi, sisa jalan raya dan sisa dari tapak pembinaan”. 

 

Jenis-jenis sisa pepejal yang didapati melalui sumber-sumber yang dikategorikan 

kepada lima jenis yang utama iaitu sisa pepejal domestik, sisa pepejal komersial, sisa 

pepejal industri, sisa pepejal awam dan sisa kawasan pertanian. Pertama, sisa pepejal 

domestik ialah sisa pembuangan berbentuk pepejal daripada isi rumah seperti kaca, 

perkakas rumah tidak terpakai, bahan plastik, logam dan lain-lain. Manakala jenis sisa 

komersial merujuk kepada bahan buangan kawasan perniagaan dan perdagangan 

seperti sisa bungkusan barangan, sisa bangunan pejabat, botol, kotak dan lain-lain.  

Sisa-sisa yang terhasil daripada aktiviti di kawasan gudang, restoran, pasar malam, 

pasar basah dan lain-lain (Pelan Tindakan Negara Pengurusan Sisa Pepejal, 1998).  

Bagi jenis yang ketiga pula ialah sisa industri iaitu jenis industri sesebuah 

syarikat itu. Misalnya bekas plastik, kayu tidak terpakai, logam dan lain-lain. 

Kebanyakan syarikat memiliki sistem pemungutan dan pelupusan sisa yang tersendiri 

dan berbayar kepada pihak swasta.  Seterusnya, jenis yang keempat ialah jenis sisa 

pepejal awam iaitu sisa pepejal yang dibuang di kawasan seperti kawasan rekreasi, 

sekolah-sekolah, padang awam dan lain-lain. Jenis sisa ini ialah botol, tin aluminium, 

kotak, kaca dan lain-lain. Sisa kebun juga turut dihasilkan daripada kawasan rekreasi. 

Di samping itu, jenis yang kelima ialah di kawasan pertanian seperti botol dan tin 

kosong. Kawasan ini menghasilkan sisa kebun seperti ranting kaun, sisa daun kering 

dan lain-lain. Ini dipengaruhi oleh faktor musim buah-buahan, musim pokok bunga 

dan cuaca dan lain-lain.  

Tambahan pula, sisa pepejal domestik merupakan sisa pepejal yang dihasilkan 

oleh sesebuah isi rumah yang dikategorikan mengikut bahan yang dibuang iaitu 

kandungan sisa yang dibuang dan potensi atau risiko yang dihasilkan oleh bahan yang 

dibuang.  Dalam kajian ini, sisa pepejal lebih kepada sisa pepejal yang dihasilkan oleh 

isi rumah, tempat perniagaan, sekolah, hospital dan tempat awam. 

Ali et al. (2012a) mengkaji penglibatan masyarakat dalam menguruskan sisa 

pepejal yang dihasilan di rumah ke arah melestarikan alam sekitar. Sisa pepejal dalam 

kajian Ali et al. (2012a) lebih kepada sisa makanan, sisa dapur dan lain-lain. 

Seterusnya, dalam kajian Samsudin & Don (2012) sisa pepejal berfokus kepada 

penghasilan sisa pepejal awam oleh masyarakat awam di Malaysia. Sisa pepejal awam 

termasuk dalam semua sektor utama di Malaysia seperti kawasan perumahan, 

kawasan perindustrian, kawasan perdagangan, pejabat, pasar, kawasan hospital, jalan 

raya, taman rekreasi dan lain-lain. 

Di samping itu, Sarkawi et al. (2021) memberi penekanan kepada penghasilan 

sisa pepejal domestik dan industri di Hutan Melintang, Perak Malaysia. Kajian 

Sarkawi et al. (2021) menggunakan aplikasi sumber terbuka World Cleanup untuk 

mengutip data tapak-tapak pelupusan sisa pepejal secara haram. Dalam kajian ini, sisa 

pepejal berfokus kepada sisa pepejal yang dihasilkan di kawasan perumahan oleh 

masyarakat kawasan Majlis Perbandaran Segamat. Sebagai contoh, sisa pepejal yang 

dihasilkan di rumah ialah sisa makanan, sisa dapur, sisa kotor, sisa bahan kitar 

semula, sisa kebun dan sisa pukal. 

 

iv.  Punca 

Ahmad (2012) melaksanakan kajian bagi mengenalpasti kriteria yang perlu ada bagi 

pegawai yang mengendalikan kes-kes deraan seksual dan bagi mengenalpasti punca-

punca kepada penderaan seksual. Dalam konteks kajian Ahmad (2012), punca lebih 

kepada sebab berlakunya penderaan seksual dalam kalangan kanak-kanak, remaja, 

individu dewasa dan juga warga tua.  Selain itu, Wan Razab & Othman (2011) 

mengenalpasti hubungan di antara tahap motivasi dan punca tekanan guru yang 

melanjutkan pengajian. Wan Razab & Othman (2011) mengkaji faktor-faktor guru 

yang melanjutkan pengajian secara separuh masa di peringkat sarjana di UTM Skudai 

Johor  menghadapi tekanan.  

Dalam aspek kajian ini istilah punca telah digunakan bukan bererti pengkaji 

ingin mengetahui punca-punca sesuatu kejadian malah pengkaji ingin memfokuskan 

kepada pengasingan sisa setiap rumah sebelum dilupuskan. Pengasingan sisa di punca 

bermaksud penduduk akan mengasingkan sisa yang dibuat mengikut kategori yang 

diberikan sebelum dibuang untuk pelupusan. Kajian ini merasakan bahawa 

pengasingan sisa di kawasan penempatan akan memudahkan syarikat konsesi yang 

telah dilantik untuk melakukan pelupusan secara sistematik di mana sisa-sisa yang 

perlu di kitar semula akan dikitar semula dan sisa-sisa yang dilupuskan akan 

dilupuskan. 

 

1.10  Organisasi Bab 

Kajian ini dibahagikan kepada lima bab. Bab satu memberikan pengenalan kepada 

pengurusan sampah di Malaysia dan juga luar negara. Selain itu, bab satu 

menerangkan masalah-masalah berkaitan dengan pengurusan sisa di kawasan Majlis 

Perbandaran Segamat. Bab ini juga merangkumi persoalan kajian, objektif kajian, 

hipotesis kajian, skop kajian, kepentingan kajian, definisi operasional dan organisasi 

bab.  

 Bab kedua menjelaskan kajian–kajian literatur yang berkaitan dengan kajian 

penyelidik. Kajian–kajian lepas ini menjadi panduan dan rujukan dalam kajian ini 

untuk mencari data berkaitan kajian. Kajian  yang digunakan didapati daripada 

pelbagai sumber dari dalam negara dan juga luar negara yang berkaitan dengan skop 

kajian yang telah dipilih dalam kajian ini. Kajian  yang dipih dalam kajian ini 

berfungsi untuk menyokong kajian yan dijalankan. Terdapat juga kajian yang 

memberikan pandangan yang berbeza tentang langkah atau kaedah pelaksanaan dan 

juga faedahnya. Bab dua juga akan menjelaskan teori yang diaplikasikan dalam 

mengkaji sikap masyarakat dalam pengasingan sisa di punca. 

 Bab ketiga pula berkaitan dengan metodologi kajian. Bab ini menjelaskan reka 

bentuk kajian, lokasi kajian, instrumen kajian, populasi dan persampelan kajian, 

kesahan pakar, kajian rintis, kesahan kandungan, kebolehpercayaan, kaedah 

pengumpulan data dan kaedah analisis data. Bagi aspek instrumen kajian, penulis 

telah meneliti pelbagai kajian lain yang telah dibaca dan dianalisa. Menerusinya 

kajian ini  telah memilih instrumen kajian yang baik dan sistematik. Kesemua spek 

telah dijelaskan dengan baik.  

 Bab keempat adalah mengenai analisis dapatan kajian. Bab ini akan 

menerangkan data-data yang telah dikumpul yang berkaitan dengan kajian. Antara 

aspek-aspek yang terdapat dalam bab ini ialah analisis data borang soal selidik. 

Analisis yang digunakan dalam kajian ini ialah analisis deskriptif dan juga analisis 

korelasi berdasarkan kepada data-data yang telah dikutipkan dan dianalisis menerusi 

SPSS. Kajian ini juga melaksanakan analisis berdasarkan kepada perkaitan atau 

hubungan signifikan antara pemboleh ubah-pemboleh ubah iaitu pengetahuan, sikap 

masyarakat serta kesan amalan pengasingan sisa. 

 Seterusnya, bab kelima berkaitan dengan perbincangan kajian, kesimpulan 

kajian, implikasi kajian dan cadangan kajian. Data-data yang dianalisis dalam bab 

keempat  dibincangkan dengan jelas dalam bab ini. Kajian ini juga telah merujuk 

kajian  yang dilaksanakan oleh pihak lain dalam negara dan luar negara semasa 

membincangkan hasil analisis dapatan kajian pada bab 4. Penulis telah membuat 

kesimpulan kajian tentang keseluruhan kajian. Kajian ini juga telah menyatakan 

dengan jelas implikasi kajian kepada semua pihak. Pada masa yang sama, beberapa 

cadangan akan dikemukakan bagi memperbaiki kajian pada masa depan. Cadangan 

yang dikemukakan dalam kajian ini adalah cadangan yang berlandaskan kepada 

keadaan semasa negara dan langkah yang berkesan untuk mewujudkan situasi yang 

lebih baik untuk masyarakat di negara kita. Kajian ini juga telah membincangkan 

beberapa cadangan untuk pihak-pihak tertentu supaya setiap pihak menggalas 

tanggung jawab mereka secara berasingan untuk mewujudkan persekitaran yang lebih 

baik dan bersih.    

 

1.11  Rumusan 

Bab ini memberi gambaran tentang amalan pengasingan sisa di punca yang 

dilaksanakan di kawasan Majlis Perbandaran Segamat. Latar belakang kajian 

menerangkan tentang sejarah pengenalan amalan pengasingan sisa di punca dan cara 

pelaksanaan pengasingan sisa di punca di kawasan Majlis Perbandaran Segamat. 

Pernyataan masalah pula mengupas tentang masalah-masalah yang dihadapi dalam 

pengurusan sisa pepejal. Antara masalah-masalah yang dikenal pasti ialah sikap 

masyarakat yang tidak menguruskan sisa dengan betul dan jadual kutipan sampah 

yang tidak teratur Sikap masyarakat yang tidak berdisiplin telah menyebabkan 

beberapa masalah seperti fenomena banjir dan pencemaran alam sekitar. Persoalan 

dan objektif kajian pula untuk mengenalpasti tahap pengetahuan amalan pengasingan 

sisa di punca dalam kalangan masyarakat, menganalisis sikap masyarakat dalam 

pelaksanaan pengasingan sisa di punca serta kesan amalan pengasingan sisa di punca 

terhadap  kesejahteraan masyarakat dan alam sekitar. 

Seterusnya, skop kajian yang merangkumi pengetahuan, sikap masyarakat dan 

kesan amalan pengasingan sisa di punca ke arah kesejahteraan alam sekitar dan 

masyarakat. Kajian ini dijalankan dalam kalangan 377 responden yang menetap di 

sekitar bandar Segamat. Kepentingan kajian menerangkan mengenai kesan-kesan baik 

daripada kajian ini. Seterusnya, definisi operasional menjelaskan konsep-konsep 

utama dalam konteks kajian. 

 

 

 

 

 

 

 

 

 

 

 




